Байзақ аудандық Қоғамдық кеңесі отырысының
№1 хаттамасы

Сарыкемер ауылы                                                                                          31 наурыз 2023 жыл
Аудан әкімдігінің мәжіліс залы                                                                                сағат 11.00-де

Шақырылғандар: Қоғамдық кеңес мүшелері, аудан әкімінің салалық орынбасарлары, аудан әкімдігінің бөлім, мекеме басшылары және ауыл, ауылдық округ әкімдері мен мамандары.

Қатысқан: Аудан әкімі Қазанбасов Бақыт Алпысбайұлы, аудандық мәслихат төрағасы Ақбаев Бақтияр Мұратұлы.

Төрағалық етуші: Қоғамдық кеңестің төрағасы  Ж.Құмғанбаев. 

Төраға Жұманғали Құмғанбаев аудандық Қоғамдық кеңеске сайланған 13 кеңес мүшесінен отырысқа 12-сі қатысып отырғанын және бөлім, мекеме басшылары, ауыл, ауылдық округ әкімдері шақырылғанын айтты. 
Сонымен бірге, кеңес отырысына аудан әкімі Қазанбасов Бақыт Алпысбайұлы мен аудандық мәслихат төрағасы Ақбаев Бақтияр Мұратұлы қатысып отырғанын атап өтіп, кеңес отырысын ашық деп жариялады. 

Отырыстың күн тәртібінде:
1. «Ауданның 2022 жылғы әлеуметтік - экономикалық даму қорытындысы» туралы Байзақ ауданының әкімі Қазанбасов Бақыт Алпысбайұлының есебі.
1.1. «Аудандық Қоғамдық кеңестің 2022 жылы атқарған жұмыстары туралы» аудандық Қоғамдық кеңес төрағасының қосымша баяндамасы.
2.  «Денсаулық сақтау саласында атқарылып жатқан жұмыстар және денсаулық сақтау нысандарының материалдық-техникалық қамтамасыз етілу барысы» туралы Байзақ аудандық орталық ауруханасы бас дәрігерінің орынбасары Мадимаров Мырзағали Қойбағарұлының есебі.
3. «Бурыл ауылдық округі аппаратының 2022 жылдың қорытындысы бойынша көрсетілген мемлекеттік қызметтер және басқа да функционалдық міндеттерін атқарудағы жұмыстары» туралы Бурыл ауылдық округінің әкімі Әшірбеков Ерлан Әбенұлының есебі.

Төрағалық етуші: 
- Күн тәртібіне байланысты басқа ұсыныс бар ма? Ұсыныс болмаса күн тәртібін бекітейік.
- «Күн тәртібіндегі мәселе бекітілсін» деген кеңес мүшелері дауыс берулеріңізді сұранамын. 
- Кім қарсы? – Жоқ. Кім қалыс? – Жоқ. 
Күн тәртібіне шығарылған мәселе бірауыздан бекітілді.



Құрметті кеңес мүшелері!
· Енді, отырыстың регламентін бекітіп алуымыз қажет. Баяндамашыға 15 минут, қосымша баяндамашыға 10 минут, шығып сөйлеушілерге 3-5 минут берілсін деген ұсыныс бар. Осы ұсынысты қолдайтындарыңыз дауыс берулеріңізді сұранамын.
· Кім қарсы? – Жоқ.
· Кім қалыс? – Жоқ. 
	 Отырыстың регламенті бірауыздан бекітілді.

- Күн тәртібіндегі бірінші мәселе бойынша сөз Байзақ ауданының әкімі Қазанбасов Бақыт Алпысбайұлына берілді. (15 минут)

- Аудан бойынша өнеркәсіп кәсіпорындарымен қаңтар-желтоқсан айларында 7 млрд. 233,5 млн. теңгенің өнімі өндіріліп, НКИ 100,1% құраған.
Ауыл шаруашылығы өнімдерінің жалпы көлемі 64 млрд. 724,9 млн. теңге немесе 2021 жылдың тиісті кезеңімен салыстырғында нақты көлем индексі 102,1 %.  Жылдық жоспар 55 млрд. 617,6 млн. теңге.
Ауыл шаруашылығындағы негізгі капиталға салынған инвестициялар көлемі 8 млрд. 350,2 млн. теңге немесе 2021 жылдың тиісті кезеңімен салыстырғында 103,9 %. Жылдық жоспар 12 млрд. 377,4 млн. теңге. 
2022 жылдың қаңтар-желтоқсан айларында «Бизнестің жол картасы-2025» бизнесті қолдау мен дамытудың мемлекеттік бағдарламасы аясында 2621,4 млн. теңгеге 243 жоба қаржыландырылған.
Қазақстан Республикасының «2020-2025 жылдарға арналған индустриалды-инновациялық даму» мемлекеттік бағдарламасы аясында Байзақ ауданынан 58,4 млрд.теңгені құрайтын 9 жоба индустриалды картаға енгізіліп, 2021 жылы 6,3 млрд.теңгені құрайтын 5 инвестициялық жоба іске асырылған.
Бақыт Алпысбайұлы баяндамасында негізгі капиталға салынған инвестициялардың көлемі, бөлшек сауда айналымы, аудандық маңызы бар жолдардың сапасы, «Ауыл-ел бесігі» жобасы бойынша ұсынылған жобалар, Байзақ ауданы бойынша 2021-2025 жылдарға арналған кәсіпкерлікті дамыту жөніндегі ұлттық жобасы, мемлекеттік, салалық, өңірлерді дамыту бағдарламалары, инвестиция тарту, өнеркәсіп және кәсіпкерлік саласы, жұмыспен қамтудың өңірлік картасы, сондай-ақ басқа да салалар бойынша кеңінен баяндады.  (Баяндама қосымша тігіледі).

Күн тәртібіндегі бірінші мәселе бойынша, қосымша баяндама жасау үшін сөз аудандық Қоғамдық кеңестің төрағасы Құмғанбаев Жұманғали Серікбайұлына берілді.

Аудандық Қоғамдық кеңесте 2022 жылдың бекітілген жылдық іс-жоспары бойынша есепті мерзімде қоғамдық кеңестің 6 отырысы, 6 төралқа отырысы, 19 комиссия отырысы, 2 қоғамдық бақылау мен 2 қоғамдық тыңдау өткізілген.
Аудандық Қоғамдық кеңеске келіп түскен 19 нормативті-құқықтық акт жобалары кеңес жанынан құрылған тиісті комиссияларда талқыланып, сәйкесінше 14 ұсыным берілген. Сонымен қатар, 6 рет Төралқа отырысы ұйымдастырылып, онда ауылдық округтер әкімшіліктері тарапынан Үлгілі ауылдық округіндегі 13 көшенің, Түймекент ауылдық округіндегі 8 тұйық көшенің, Қостөбе ауылдық округіндегі 1 көше мен 2 көше бұрылысының, Жалғызтөбе ауылдық округіндегі 2 көше тұйығының, Сарыкемер ауылдық округіндегі 24 көшенің атауларын өзгертуге байланысты келісімдер берілген.
Аудандық Қоғамдық кеңестің қызметінің ашықтығын, жұмысының пәрменділігі мен жариялылығын дамыту мақсатында, әрбір атқарылған іс-шараның қорытындысы ақпараттық жүйелерде жарияланған.
Бұдан бөлек Қоғамдық кеңес отырысында қаралған, олар бойынша қабылданған Қарар арқылы берілген ұсынымдардың орындалу барысы, қоғамдық тыңдауда көтерілген мәселелер, аудан әкімдігі жанынан құрылған «Сыбайлас жемқорлыққа қарсы күрес» мәселелері бойынша аудандық комиссияның және «Құқық бұзушылықтың алдын-алу және құқықтық тәртіпті қамтамасыз ету» жөніндегі ведомствааралық комиссияның құрамындағы қоғамдық кеңес мүшелерінің аудан көлеміндегі осы комиссияның ашықтығына, нәтижелі жұмыс атқаруы барысындағы белсенділігі, Мемлекет басшысы Жолдауын түсіндіруге арналған аудандық ақпараттық топтардың жұмысына кеңінен тоқталды. 
- Қоғамдық кеңестің негізгі басты мақсаты – берілген ұсыныстардың нәтижелі орындалуын бақылау, олардың тиімді орындалуын қадағалап отыру. Сондықтан, азаматтық қоғамның мүдделерін білдіру, шешімдерді талқылау мен қабылдау кезінде жұртшылықтың пікірін ескеру, атқарушы органдармен жергілікті өзін-өзі басқару органдарының азаматтық қоғаммен өзара іс-қимыл жасауын дамыту, қоғамдық бақылауды ұйымдастыру, атқарушы органдармен жергілікті өзін-өзі басқару органдары қызметінің ашықтығын қамтамасыз ету бағытындағы қызметін жандандыру мақсатында өз міндетін атқара береді, - деп қосымша баяндамасын аяқтады төраға. (Қосымша баяндама қоса тігіледі).

- Күн тәртібіндегі бірінші мәселе бойынша, қосымша баяндама жасау үшін сөз Қоғамдық кеңестің "Аграрлық саясат, ауылдық аумақтарды дамыту, табиғатты және жер ресурстарын пайдалану, техногендік үрдістер, кәсіпкерлікті қолдау, құрылыс, көлік және коммуналдық шаруашылық салаларын дамыту мәселелері жөніндегі" комиссиясының мүшесі Оралов Қыдыралы Дәнебайұлына берілді. (10 минут)

- Бүгін, міне аудан әкімі Бақыт Алпысбайұлының есебін тыңдадық. Өте жақсы, барлығы түсінікті. Ендігі бір мәселе – аудандық Қоғамдық кеңесте қаралған жол мәселесі. Ол «Сарыкемер-Мырзатай» бағытындағы тоғыз шақырымды құрайтын ауданаралық автокөлік жолы. Көлік қатынасы көп болғандықтан осы аралықтағы жолды ертерек жөндесе деген ұсыныс бар. Одан кейінгісі біздің ауданға кірмейтін «Тараз-Сарыкемер» бағытындағы Қызыл жұлдыз ауылы арқылы Қостөбе ауылдық округіне дейінгі аралықты қамтитын жол. Аудан басшысы ретінде жоғары тұрған органдарға ұсыныс жасап, осы жолдың жөнделуіне ықпал етсеңіз?
Баяндамада айтылған аудан көлемінде жүзеге асырылған жұмыстар бойынша «қанағаттанарлық» деген баға беруге болады деп санаймын. Өзіңіз айтқандай, ауыл шаруашылығы саласы, оның ішінде, қант қызылшасын атап өтуге тұрарлық. Кезінде осы ауданда жеті мың гектарға дейін қант қызылшасы егілетін. Бүгінгі таңда, аудандағы қант қызылшасы алқабы үш мың гектарға жуықтап қалды деп отырсыз. Жыл санап қант қызылшасы алқабының көлемін арттырудың өзі үлкен еңбек деп ойлаймын.
Тағы да бір мәселе – аудан орталығы Сарыкемер ауылында 35-40 мыңға тарта тұрғын тұрады. Биылғы қыстың қытымыр болғаны белгілі. Сондықтан, халқы тығыз орналасқан аудан орталығында газ бен жарық мәселесіне көңіл аудару керек-ақ?

Жауап. Бақыт Қазанбасов, аудан әкімі:
- Құрметті әріптестер, жаңағы көтерілген үш мәселеге байланысты айта кетсем. Біздің ауданмен шектесетін «Тараз-Бурыл» және «Тараз-Сарыкемер» бағытындағы екі жолға биыл облыс тарапынан қаржы бөлінді. Өңір басшысының қолдауымен жыл аяғына дейін екі жол да жөнделетін болады. Ал, «Сарыкемер-Мырзатай» бағытындағы жолды жөндеуге облысқа сұраныс беріліп қойды. Бірақ, биылғы жылға аудандағы жолдарды жөндеуге берілген сұраныс көлемі бір миллиард теңгеден асып кетті. Өңірде бізден басқа қанша аудан, елді мекендер бар. Сондықтан, «АМАНАТ» партиясы Байзақ аудандық филиалының 2025 жылға дейінгі сайлауалды бағдарламасындағы жоспарға сәйкес, «Сарыкемер-Мырзатай», «Мырзатай-Абай» және Шахан ауылы бұрылысынан Кеңес ауылына дейінгі жолдарды орта жөндеуден өткізу жұмыстары келесі 2024 жылға қалып отыр. 
Газдандыруға қатысты аудандағы барлық елді мекендер толықтай газ жүйесіне қосылған. Бірақ, 8 мектеп пен 3 балабақша газға қосылмай тұрған жайы бар. Соған қатысты бізге қаражат қарастырылып, біз өз тарапымыздан конкурсқа беріп қойдық.

Төрағалық етуші: 
- Күн тәртібіндегі бірінші мәселе бойынша басқа пікір білдіремін деушілер бар ма?   - Жоқ.
- Олай болса, күн тәртібіндегі бірінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 

Байзақ аудандық Қоғамдық кеңесі күн тәртібіндегі бірінші мәселені талқылай келе, ҚАРАР ЕТЕДІ:
1. Ауданның 2022 жылғы әлеуметтік - экономикалық даму қорытындысы туралы есебі назарға алынып, «қанағаттанарлық» деген баға берілсін;
2. Байзақ аудандық Қоғамдық кеңесі төрағасының 2022 жылғы атқарылған жұмыстары туралы қосымша баяндамасы назарға алынсын.
3. Байзақ ауданы әкімдігіне төмендегідей ұсыныстар берілсін:
- Ауданда ауыл шаруашылығы өнімдерін өндіруде еңбек өнімділігін 2,5 есеге арттыруға қол жеткізуді ұйымдастыру;
- Ауданда шаруа қожалықтары мен ауыл шаруашылық кооперативтерінде субсидиялау көлемін өсіру есебінен ауыл шаруашылық техникаларын сатып алуды ұлғайтуға ықпал ету;
- Ауданда егін шаруашылығынан жоғарғы сапалы өнім алу мақсатында, субсидиялау көлемін өсіру есебінен жоғарғы сапалы тұқымды пайдалануды ұлғайтуды ұйымдастыру;
- Ауданда ауыз су мен газ жүйелері кіргізілген елде мекендерде тұрғындардың су мен көгілдір отынды толық деңгейде пайдалануына мүмкіндік жасап, осы елді мекендегі әлеуметтік нысандарға ауыз су мен газды пайдалануға ықпал жасауды ұйымдастыру ұсынылсын.

Төрағалық етуші:
- Қарар жобасы негізінен бекітілсін деген кеңес мүшелері дауыс берулеріңізді сұранамын. 
- Кім қарсы? – Жоқ.
- Кім қалыс? – Жоқ. 
- Қарар жобасы бірауыздан бекітілді. 

- Күн тәртібіндегі екінші мәселе бойынша сөз Байзақ аудандық орталық ауруханасы бас дәрігерінің орынбасары Мадимаров Мырзағали Қойбағарұлына берілді. (15 минут).

Аудан бойынша 44 емдеу мекемелері аудан тұрғындарына қызмет көрсетеді (1аудандық орталық аурухана, 1 аудандық емхана, 17 дәрігерлік амбулаториялар, 19 медициналық тіректер, 6 фельдшерлік-акушерлік тіректер). 
Аудандық аурухана 133 төсекке арналса, оның ішінде, 122 төсек тәуліктік, 11 төсек күндізгі стационар. Аудандық емхана 350 тұрғынды қабылдауға арналған. Аудандағы халық саны – 111243 адам болса, РПН-да тіркелгені- 93157, 1 жасқа дейінгі сәбилер саны - 2213, 18 жасқа дейінгі балалар саны-38369. Туу жасындағы әйелдер саны - 20221 болса, оның ішінде, абсолюттік тууға қарсы көрсетілімі бар әйелдер саны - 153. 
Байзақ аудандық емдеу мекемелерінде бүгінгі күнде 145 дәрігер, 591 орта буын медицина қызметкерлері, барлығы 736 адам қызмет  атқаруда. Дәрігерлермен қамтылу көрсеткіші-12,7 (10 мың тұрғынға шаққанда), облыстық көрсеткіш-22,8.
Ағымдағы жылдың 12 айында 10 жас маман (1 терапевт,1 педиатр,7 жалпы тәжірибелі дәрігер,1 акушер-гинеколог) жұмысқа қабылданып, 12 айдың  қорытындысы бойынша мамандарға қажеттілік 3 маманды құраған (1 анестезиолог-реаниматолог, 1 фтизиатр, 1 инфекционист). 
Мырзағали Қойбағарұлы өз баяндамасында бастапқы медициналық-санитарлық көмек көрсету мекемелерінің материалдық-техникалық базамен қамтылуы, «Ауыл - ел бесігі» бағдарламасы шеңберінде салынған аудандық емхана құрылысы, Байзақ, Абай, Түймекент дәрігерлік амбулаторияларының құрылыстары, «Дені сау ұлт» әрбір азамат үшін сапалы және қолжетімді денсаулық сақтау» ұлттық жобасының орындалуы, демографиялық көрсеткіштер, аурушаңдық пен өлім көрсеткіштері, міндетті әлеуметтік медициналық сақтандыру жүйесі, профилактикалық скрининг, аудандық ауруханада емделгендер науқастар жөнінде кеңінен тоқталды. Сонымен қатар, аудан бойынша учаскелік дәрігерлерде 8 938 адам диспансерлік есепте тұрса, оларға бекітілген тізім бойынша қажетті дәрі-дәрмектер тегін рецептімен босатылғанын атап өтті. (Баяндама қосымша тігіледі).

Сұрақ: Қайрат Тасболатов, Бурыл ауылдық округі ардагерлер кеңесінің төрағасы:
-  Бурыл ауылындағы дәрігерлік амбулаториядағы зертхана туралы не айтасыз?

Жауап. Мырзағали Мадимаров, аудандық орталық ауруханасы бас дәрігерінің орынбасары:
- Аталған дәрігерлік амбулаторияда зертхана жұмыс істеп тұр, бірақ маман болмады. Өйткені, зертхана маманы зейнет жасына жетуіне байланысты зейнеттік демалысқа шықты. Қазір бізге жұмысқа қабылданып орта буын мамандардың арасында зертханашы табылмай отыр. Дегенмен, осы жақында бұл мәселе өз шешімін тауып, тиісті маман жұмысқа қабылданды.

Ұсыныс. Жұманғали Құмғанбаев, аудандық Қоғамдық кеңес төрағасы:
- Мырзағали Қойбағарұлы, Сіздер өз тараптарыңыздан зертхананың жағдайын зерделеп, ондағы құрылғылардың қалыпты жұмыс істеуіне көңіл бөліңіздер. Қажеттілік болса, ескірген құрылғыны жаңасына ауыстыруға ықпал етіңіздер.

- Күн тәртібіндегі екінші мәселе бойынша, қосымша баяндама жасау үшін сөз Қоғамдық кеңестің «Әлеуметтік - мәдени, білім беру, спорт, денсаулық сақтау салалары және қоғамдық, үкіметтік емес ұйымдармен байланыс мәселелері жөніндегі» комиссиясының мүшесі Айтқұлов Жарқынбек Әбдіманапұлына берілді.

- 2022 жылы «Әлеуметтік медициналық сақтандыру қоры» КЕАҚ-нан   бөлінген қаржы көлемі - 4736885,0 мың теңге, игерілгені  - 4736885,0 мың теңге немесе орындалуы 100 пайызды құрап отыр.
Жоғарыдағы айтылған қаржының бөлінуіне қарамастан, денсаулық сақтау мекемесінде қордаланған өзекті мәселелер де жетерлік.
	Атап айтсақ, аудандық орталық ауруханаға қарасты дәрігерлік амбулаториялардың саны 17 болса, соның 3-іне ғана УАЗ-39629 маркалы автокөліктері 2016-2017 жылдары алынған, қалған 9-ындағы   автокөліктер тозығы жетіп, мерзімі өткен автокөліктер ал, 5-інде ескі ВАЗ маркалы жеңіл автокөліктер. Бұл автокөліктермен науқастарды тасымалдауға тиімсіз. 2020 жылы 2 санитарлық УАЗ автокөліктері алынып, Қостөбе және Суханбаев ДА-ларына берілген. 
Қазіргі кезде, 15 дәрігерлік амбулаторияларға УАЗ санитарлық автокөліктері қажет. Себебі осы ДА 4 -ші категориялық ауырғандарға шұғыл  көмек көрсетеді және түнгі уақыттарда науқастарға бару өте қолайсыз.  Сонымен қатар, Жетібай дәрігерлік амбулаториясының ғимаратты ағымдағы немесе күрделі жөндеуден өтпеген. Осыған байланысты шатырының тозығы жеткен, ғимарат төбесінен ішкі бөлмелерге су аққан, ауласында келушілерге арналған беседка немесе орындықтар қойылмаған. Амбулаторияның дәлізі тар, қараңғы, кабинеттерінің  қабырғалары   санитариялық талаптарға сай әрлендірілмеген, ақталған, әктері түсіп, жарықшақталған, едендері жууға төзімді жабындармен (линолеум) қапталмаған, жуу, залалсыздандыру жұмыстарына қолайсыз. Ауылда газ мәселесі шешілгенмен, ДА газға қосылмаған.
Дихан дәрігерлік амбулаториясында күрделі жөндеу жұмыстарын қажет етуде: амбулаторияда су жоқ, су жүйесі ғимарат ішіне жүргізілгенімен суды сырттан тасиды, ішкі төбелерінің жабындылары түсіп, жылу жүйесі дұрыс жұмыс істемейді, қабырғалары мен едендерінің жабындары жууға, залалсыздандыруға қолайсыз. Сөзін түйіндеген баяндамашы осы аталған кемшіліктерді жою үшін қаржы мәселесін шешуді қарастыру керектігін жеткізді. (Қосымша баяндама қоса тігіледі).

Ұсыныс. Дулат Жақыпбеков, аудандық Қоғамдық кеңес мүшесі:
- Аудандық емханаға барғанда алдымен қабылдау бөліміне, одан кейін тіркеу үшін компьютерде отырған маманға, одан учаскелік дәрігерге кіріп талон алу керек, осылай жалғасып кете береді. Осы мүмкін қажеттілік болар, дегенмен осыны қысқартуға болмай ма?

Сұрақ. Жұманғали Құмғанбаев, аудандық Қоғамдық кеңес төрағасы:
- Тағы бір назар аударатын мәселе – міндетті әлеуметтік медициналық сақтандыру туралы. Кейде, ауыл тұрғындары ауырып қалған жағдайда осы міндетті әлеуметтік медициналық сақтандыруға байланысты туындайтын кедергілерге кездесіп жатады. Оны шешудің жолдары бар ма?

Жауап. Мырзағали Мадимаров, аудандық орталық ауруханасы бас дәрігерінің орынбасары:
-  Жалпы алғанда ол проблема бар. Бізде аудан бойынша 19 мың тұрғын сақтандырылмаған. Әр ауылдық округте әр түрлі. Мысалы, Бурыл ауылдық округінде 5300-ден аса адам сақтандырылмаған. Заң шеңберінде егер ауыл тұрғыны науқастанып, күрделі жағдайда ауруханаға жеткізілсе, онда міндетті әлеуметтік медициналық сақтандыру қарастырылмайды. Бірақ, ол науқасты қымбат тексеруге жіберуге жол берілмейді. Сондықтан, міндетті әлеуметтік медициналық сақтандыруды төлеуге міндетті.

Сұрақ. Жұманғали Құмғанбаев, аудандық Қоғамдық кеңес төрағасы:
- Жарқынбек Әбдіманапұлы, ауылдық дәрігерлік амбулаториялардағы пандустар туралы не айтасыз?

Жауап. Жарқынбек Айтқұлов, Қоғамдық кеңестің комиссия мүшесі:
-  Ол жерлерде пандустар қойылған. Бірақ, мемлекеттік стандарттарға сәйкес келмейді, яғни, ішкі жұмыстары аяқталмаған. 

Сұрақ. Жұманғали Құмғанбаев, аудандық Қоғамдық кеңес төрағасы:
- Бұл жерде талап белгілі ғой. Облыстық денсаулық сақтау басқармасына хат жолданған. Бірақ, бүгінгі күнге дейін хатқа жауап келмеген. Енді келесі қабылданатын шара қалай жүзеге аспақ?

Жауап. Жарқынбек Айтқұлов, Қоғамдық кеңестің комиссия мүшесі:
-  Келесі шара – айыппұл салу үшін комитетке тиісті хат жазу керек.

Ұсыныс. Жұманғали Құмғанбаев, аудандық Қоғамдық кеңес төрағасы:
- Мырзағали Қойбағарұлы, соңғы мәселе комитетке хат жазып, айыппұл салдырмас үшін оның алдын алып, басшылыққа осы мәселені жеткізіңіздер. Келістік пе?

Төрағалық етуші: 
· Күн тәртібіндегі екінші мәселе бойынша пікір білдіремін деушілер бар ма?   - Жоқ.
· Олай болса, күн тәртібіндегі екінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 
· Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Күн тәртібіндегі екінші мәселе талқылай келе, аудандық Қоғамдық кеңес ҚАРАР ЕТЕДІ:
1. «Денсаулық сақтау саласында атқарылып жатқан жұмыстар және денсаулық сақтау нысандарының материалдық-техникалық қамтамасыз етілу барысы» туралы Байзақ аудандық орталық ауруханасы бас дәрігерінің орынбасары Мадимаров Мырзағали Қойбағарұлының есебі назарға алынсын.
2. Орталық аурухананың әкімшілігіне төмендегі іс-шараларды ұйымдастыру ұсынылады: 
- аудандағы денсаулық сақтау мекемелерін жедел жәрдем автокөліктерімен қамтамасыз ету бойынша тиісті шаралар қабылдау;
-  мүгедектердің қолжетімділігі қамтамасыз етілмеген денсаулық сақтау  нысандарына қаржыландыру мәселесін шешіп, бейімдеу жұмыстарын жүргізуді жандандыру; 
- Жетібай және Дихан дәрігерлік амбулаторияларының ғимараттарын күрделі жөндеу жұмыстарынан өткізу үшін қаржы қарастыру мәселесін шешу.

Төрағалық етуші: 
- Қарар жобасына алып – қосарларыңыз бар ма? – Жоқ.
- Жоқ болса, Қарар жобасы негізінен бекітілсін деген кеңес мүшелері дауыс берулеріңізді сұранамын. 
- Кім қарсы? – Жоқ.
- Кім қалыс? – Жоқ. 
- Қарар жобасы бірауыздан бекітілді. 

Күн тәртібіндегі үшінші мәселе бойынша сөз Бурыл ауылдық округінің әкімі Әшірбеков Ерлан Әбенұлына берілді.

Өткен жылы Бурыл ауылдық округінде халық саны 13652 адам, аула саны 2264 құраған. Ауылдық округте18 түрлі ұлт өкілдері тұрса, қазақтар - 8758, түріктер - 3604, орыстар - 437, өзге ұлттар – 853. Ауылдық округтің барлық аумағы –  6094,0 гектар болса, оның ішінде, ауыл шаруашылығы мақсатындағы жер -  5148  га, елді мекендер жері –  742 га құрап отыр. 
Бурыл ауылдық округі аппаратының 2022 жылдың қорытындысы бойынша көрсетілген мемлекеттік қызметтер және басқа да функционалдық міндеттерін атқару барысы, былтырғы жылы жергілікті бюджет қаражаты есебінен атқарылған жұмыстарға тоқталған ауылдық округ әкімі үстіміздегі жылы іске асырылатын жұмыстарды атап өтті.
Бурыл ауылдық округі бойынша бюджеттен қаралған 227,5 млн. теңге қаражатқа «Байзақ датқа» көшесі, «Байзақ датқа» иіні, «Көктем» иіні, «Арай» иіні, «Құмжота» көшесі, «Т.Рысқұлов» көшесі, «Мир» көшесі,  «Нұр» иіні, «Талас» көшесі, «Даңғыл ата 1,2 бұрылысы» орта жөндеу жұмыстары және  жаяу жүргіншілерге арналған тротуарлар «9 мамыр», «Белқожа», «Хамдиев» көшелерінің бойына асфальт жабындысымен жұмыстар жүргізіледі. Жарықтандыруға қаралған 50,0 млн. теңге қаржыға «Амангелді» көшесі, «Б.Момышұлы», «Д.Ағыбай», «Жаңбыршы», «Белқожа», «Молодежная», «Құмжота», «Мир», «З.Палуанов», «Т.Рысқұлов» көшелеріне түнгі жарықтар орнатылады. (Баяндама қосымша тігіледі).

Төрағалық етуші: 
- Құрметті кеңес мүшелері! 
- Есеп беру баяндамасы аяқталды. Баяндамашыға сұрақтарыңыз болса берулеріңізге болады. 

Сұрақ. Серік Ермеков, Қоғамдық кеңестің комиссия төрағасы:
- Мұндағы мәліметтер бойынша ауылдық округтегі шаруалардың есебі болғанымен оның ішінде субарендалық жерлердің есебі жоқ?

Жауап. Ерлан Әшірбеков, Бурыл ауылдық округінің әкімі:
- Бізде барлық егістік жерлер игерілген. Бірақ, біз оның шаруаның өзінікі немесе субаренда екенін тексеруге құзіретіміз жоқ. Субаренда ма, басқа ма білмейміз. Жер иесі егін егіп жатырмын дейді. Тракторға келсек, Руслан есімді азамат бар. Шаруалар кезекке жазылып қояды, бір біріне көмектеседі.

Сұрақ. Жұманғали Құмғанбаев, аудандық Қоғамдық кеңестің төрағасы:
- Ауыл шаруашылығы саласында көктемгі егіс жұмыстарына байланысты қызмет бағасының көтеріліп бара жатқаны да соған себеп болуда?

Жауап. Ерлан Әшірбеков, Бурыл ауылдық округінің әкімі:
- Қант қызылшасын жинау науқанында шаруалар ортақ баға қояды. Шаруалар қанша гектарға қант қызылшасын ексе де кезекке тұрады. Сол бойынша жұмыс жүргізіледі.

Ұсыныс. Жұманғали Құмғанбаев, аудандық Қоғамдық кеңестің төрағасы:
- «Бет көріссе жүз ұялады»,-деген сөз бар. Сондықтан, шаруаларға түсіндіру жұмыстарын жүргізіп, ортақ келісімге келуді ұйымдастыру керек.

Сұрақ. Жұманғали Құмғанбаев, аудандық Қоғамдық кеңестің төрағасы:
- Салық жинауда игерілмей қалған қаражаттар жөнінде не айтасыз?

Жауап. Ерлан Әшірбеков, Бурыл ауылдық округінің әкімі:
- Бүгінгі күнге ауылдық округте салық бойынша бюджетке бар қаражат түскен. Қарыз бойынша проблема қайтыс болғандар, басқа жаққа қоныс аударған тұрғындар тарапынан туындап отыр. Мұның бәрі сотқа жүгіну арқылы шешімін табады.

- Күн тәртібіндегі үшінші мәселе бойынша, қосымша баяндама жасау үшін сөз Қоғамдық кеңестің "Аграрлық саясат, ауылдық аумақтарды дамыту, табиғатты және жер ресурстарын пайдалану, техногендік үрдістер, кәсіпкерлікті қолдау, құрылыс, көлік және коммуналдық шаруашылық салаларын дамыту мәселелері жөніндегі" комиссиясының төрағасы Ермеков Серікке берілді.

Бақылау нәтижесінде Бурыл ауылдық округінде бірқатар жұмыстар өз деңгейінде атқарылғандығы байқалды. Ауылдық жерлерде негізінен ауыл тұрғындары округ әкіміне үй салуға жер учаскелерін беруге өтініш береді. Ауылдық әкімшілікте бұл мәселе 2022 жылы дұрыс жолға қойылғаны байқалды. Жер учаскелерінің нысаналы мақсатын өзгертуге шешім беру, ауыл ішінде әртүрлі объектілер салу үшін жер учаскелерін беру, жер учаскелерін жеке меншікке сату, ауыл тұрғындарына жер учаскелерін үй салу үшін кезекке қою жұмыстарымен ауыл әкімінің аппараты тікелей айналысады. 
Ауылдық округте кіріс - шығыс құжаттары уақытылы тіркеліп, онда көрсетілген мәселелер орындаушы азаматтарға тапсырылып отырған. Жыл ішінде, ауылдық округ аппараты 32 мемлекет қызмет көрсеткен. Оның ішінде, 12-сі нысаналы мақсатын өзгерту, 15-і қызмет жер учаскесінің жалдау мерзімін ұзарту, 5 қызмет елді мекен шегінде объектілер салу үшін жер учаскелерін беру.
2022 жылы округ әкімі 62 азаматты қабылдаған, 49 азаматтың мәселесіне тікелей ықпал еткен, 13 азаматқа заң аясында түсіндіру жұмыстарын жүргізген. Ауылдық округте берілген учаскелердің нысаналы мақсатсыз пайдалануына жол бермеу мақсатында, бақылау жүргізіліп отырған. Соның нәтижесінде, 2022 жылы 1 азамат алған жерін мемлекеттік жер қорына қайтарған. Дегенмен де, мемлекеттік қызмет көрсету барысында бірқатар қызметтердің орын алғаны байқалады.
1. Кейбір шаруа қожалықтары өздерінің тиесілі жерлерін өздері игермей, субарендаға беріп қоюда. Бұл жағдай ауыл шаруашылық жерлерін агротехникалық талаптарға сай пайдаланылмай жатқанын көрсетеді. 
2. Ауылдық округ есебінде сол округтегі шаруа қожалықтардың есебі жүргізілген. Дегенмен де осы шаруа қожалықтардың жерді қалай игеріп жатқаны туралы бақылау әлсіз. 
3. Ауылдық округте өткен жылы шаруа қожалықтары 4 дана трактор, 18 дана әр түрлі техникалар сатып алған. Осы техникаларды сол округте еңбек етіп жатқан шаруалардың талабына қарай пайдалану жұмыстары дұрыс жолға қойылмаған. 
4. Ауылдық округте жеке меншіктерде шаруа қожалықтарында мал басы соңғы жылдары тез өсіп, жайылым тарыла бастаған. Жайылым мәселесін шешу жұмыстары дұрыс жүргізілмей отыр.

Төрағалық етуші: 
- Күн тәртібіндегі үшінші мәселе бойынша пікір білдіремін деушілер бар ма?   - Жоқ.
- Олай болса, күн тәртібіндегі үшінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 
- Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Күн тәртібіндегі үшінші мәселе талқылай келе, аудандық Қоғамдық кеңес ҚАРАР ЕТЕДІ:
1. «Бурыл ауылдық округі аппаратының 2022 жылдың қорытындысы бойынша көрсетілген мемлекеттік қызметтер және басқа да функционалдық міндеттерін атқарудағы жұмыстары» туралы Бурыл ауылдық округінің әкімі Әшірбеков Ерлан Әбенұлының есебі назарға алынсын.
2. Бурыл ауылдық округінің әкіміне төмендегі іс-шараларды ұйымдастыру ұсынылады: 
- Ауылдық округ әкімінің аппаратына ауыл ішінде кәсіпкерлікпен айналысу мақсатында, жер үлесін беру үшін өтініш берген азаматтарға олардың материалдық жағдайларын, іскерлігін ескеріп, зерделеп барып жер беру ұсынылсын.
- Ауылдық округ аумағында орналасқан шаруа қожалықтары жерлерін өздері игермей субподрядқа беріп, жердің құнарлығын беру байқалуда. Осыған сай жерді агротехникалық талаптарға сай пайдалану үшін бақылауды күшейту ұсынылсын.
- Ауылдық округ әкімінің аппараты осы округтегі бар техникаларды шаруалардың талабын ескеріп, техника иелерімен келісе отырып, тиімді пайдалану жолдарын қарастырсын.
- Ауылдық округ әкімінің аппараты округ тұрғындарының және шаруа қожалықтарының жеке меншігіндегі мал басын реттеп, оларға қажетті жайылым мәселесін қарап ұйымдастырсын.

- Қарар жобасы негізінен бекітілсін деген кеңес мүшелері дауыс берулеріңізді сұранамын. 
- Кім қарсы? – Жоқ.
- Кім қалыс? – Жоқ. 
- Қарар жобасы бірауыздан бекітілді. 

Жиында күн тәртібіне шығарылған мәселелерге байланысты кеңес мүшелері Қарар қабылдаған соң, кеңес төрағасы Жұманғали Құмғанбаев қорытынды жасады. 

Төрағалық етуші: 
Құрметті кеңес мүшелері!
· Отырыстың күн тәртібіне енгізілген мәселелер толығымен талқыланып бітті. 
· Кеңес отырысына байланысты ұсыныс - ескертпелеріңіз бар ма? 
· Жоқ. 
· Анықтама бергісі келетіндер бар ма? 
· Жоқ.
· Осымен Қоғамдық кеңестің отырысын жабық деп жариялаймын.


   Қоғамдық кеңес төрағасы:                         Ж. Құмғанбаев

   Хатшысы:                                                       Г. Шубекова
